
POU PIBLIKASYON IMEDYA: 19 out 2014 

 

GOUVÈNÈ CUOMO VLE FÈ OTOMOBILIS SONJE POU YO RALANTI NAN ZÓN TRAVAY YO 

 

PSA te voye yon mesaj pwisan bay otomobilis yo anlonè yon travayè NYSDOT ki te mouri nan yon zòn 

travay 

 

Gouvènè Andrew M. Cuomo jodia te anonse yon nouvo videyo anons sèvis piblik pou fè otomobilis yo 

sonje pou yo kondwi ansekirite nan otowout zòn konstriksyon yo. PSA te kòmanse difize semèn sa e li te 

prezante madam ak fanmi Gary Farrell, yon travayè antretyen pou Depatman Transpòtasyon Eta New 

York, yon machin te frape e li te mouri pandan li tap siyale trafik nan yon zòn travay. 

 

“Otomobilis yo ta dwe toujou egzèse prekosyon anplis lè yap vwayaje nan zòn travay– e jodia nap 

anplifye mesaj sa pou asire ke sekirite Nouyòkè yo alafwa dèyè volan ak nan travay la,” Gouvènè Cuomo 

te deklare. “Pataje istwa Gary Farrell se yon fason enpòtan pou fè Nouyòkè yo sonje pou yo rele vijlan 

epi pran prekosyon lè yap kondwi nan zòn travay yo. Mwen pataje lapenn fanmi Garry pou pèt yo, e 

mwen espere ke ansanm nou ka fè wout yo vin pi ansekirite pou tout moun.” 

 

Ou ka wè videyo PSA a LA. 

 

Ane pase, te genyen 525 aksidan nan zòn travay yo, sa ki te lakoz de ka lanmò ak 149 blese. NYSDOT 

konseye otomobilis yo pou swiv règleman senp yo nan fason pou asire sekirite nan zòn travay yo, sa ki 

gen ladann diminye vitès, obeyi siy yo epi vijilan ak pran prekosyon pandan yap kondwi bò kote yo. Nan 

Eta New York, amann yo double pou vitès nan yon zòn travay. Annakò avèk Lwa 2005 sou Sekirite Zòn 

Travay, kondanasyon pou de oswa plis vyolasyon vitès nan yon zòn travay kapab lakoz sispansyon lisans 

chofè yon moun. 

 

Gary Farrell, nan Holland Patent, Konte Oneida, te fenk genyen 48 ane nan mwa novanm 2009 lè li te 

frape epi mouri pandan li tap travay nan yon travay antretyen NYSDOT. Li kite dèyè amou li depi lekòl 

segondè ki se madam li depi 14 ane, Michele, ak twa pitit, James, Devyn ak Alexander. Gary te yon nonm 

ki renmen fanmi, volontè ponpye, li te renmen deyò ak lachas. Li te konsidere pran jou a konje pou l te 

ale regle yon afè pèsonèl – jere yon sèf li te tire pandan li nan chas jou anvan - men li pat vle kite ekip 

travay li a manke moun pou fè travay la. Kidonk li te al travay, pwomèt pou li retounen lakay li a midi. 

Gary te mouri a 11 a.m. 

 

Mesaj Michele a otomobilis yo senp: Moun yo dwe okouran. Pa sèlman ralanti nan zòn travay yo, men 

ou dwe konnen sa ki bò kote ou. Travayè yo ap eseye rann wout yo pi bon pou w ka vwayaje sou yo. Yo 

senpleman deyò ap fè travay yo e yo vle retounen lakay yo pou rejwenn fanmi yo. Li difisil anpil pou di 

pitit ou ke papa yo te mouri. Okenn moun pa ta bezwen rive nan sitiyasyon sa.  

 

Komisyonè NYSDOT Joan McDonald te deklare, “Moun yo kap travay pou Depatman Transpòtasyon Eta 

ak kontraktè nou yo literalman mete lavi yo andanje chak yo lè yo al travay, tou sa nan yon efò pou fè 

wout ak pon yo Eta New York yo vin pi ansekirite pou otomobilis yo. Istwa Gary Farrel se yon trajedi, e li 

demontre bezwen pou chofè yo fè plis atansyon nan konstriksyon otwout ak antretyen zòn travay yo 

paske se yon kesyon lavi ak lanmò.” 

